
Ýurdumyz telekommunikasiýa we ýokary tizlikli maglumat tehnologiýalar ulgamyny
ösdürmek bilen birlikde, döwletiň hem-de jemgyýetiň durmuşynyň ähli ulgamlaryna täzeçil
tehnologiýalary ornaşdyrmagy ileri tutulýan wezipeleriň hatarynda goýýar. Bu ugurda
halkara hyzmatdaşlygy işjeň ösdürmegi maksat edinýär.

Häzirki döwürde milli telekommunikasiýa ulgamynda halkara ölçeglere laýyk gelýän
innowasion sanly tehnologiýalary we maglumat-aragatnaşyk enjamlaryny ornaşdyrmak işleri
üstünlikli amala aşyrylýar. Bäsdeşlige ukyply häzirki zaman aragatnaşyk hyzmatlaryny ilata
hödürlemek boýunça yzygiderli işler alnyp barylýar. Aragatnaşyk edara-kärhanalaryny
döretmäge, döwrebaplaşdyrmaga düýpli maýa goýumlar gönükdirilýär. Aragatnaşyk
pudagynyň gurluşy, maddy-tehniki, hukuk binýady döwrüň talaplaryna laýyklykda
kämilleşdirilip, düýpli ylmy-tehniki özgertmeler, iri taslamalar durmuşa geçirilýär.

Döwür bilen aýakdaş gitmek üçin türkmen hünärmenleri öz işläp taýýarlaýan
tehnologiýalarynyň binýadynda ösüşiň milli nusgasyny kemala getirmegi ugur edinip,
öňdebaryjy tejribäni içgin öwrenýärler we özleşdirýärler. Ýurdumyzda sanly ykdysadyýete
geçmek boýunça degişli Konsepsiýanyň çäklerinde programma üpjünçiliklerini, mobil
goşundylary taýýarlamakda, sanly hyzmatlary hödürlemekde, söwda platformalaryny
döretmekde hususy kompaniýalara uly orun degişlidir.

Türkmenistanda soňky ýyllarda elektron senagatyň önümlerini öndürmekde uly üstünlikleriň
gazanylandygy bellärliklidir. Indi birnäçe ýyldan bäri edara-kärhanalar üçin zerur bolan
kompýuter we beýleki maglumat enjamlary ýurdumyzda öndürilýär.

